
ЗАХИДАЛ 134

	 

	МАРКСИЗМ

	 

	1933 оны хоёрдугаар сарын 16

	 

	Сүүлчийнхээ захидалд би европын социализмын ертөнцийг тэгж их донсолгосон Марксын үзэл санааны талаар бага сага зүйлийг хэлэхийг зорьсон билээ. Гэвч тэр захидал их урт болсон учир түр зогсохоор шийдсэн юм. Би энэ талын мэргэжилгүй болохоор уг сэдвийг бичнэ гэдэг хэцүү байлаа, тэгээд ч мэргэжилтэн эрдэмтэн бандидаа нар ч санал зөрөөтэй байдаг ажгуу. Би марксизмын зарим үндсэн шинжийг л чамд тодорхойлохыг бодъё» харин түүний хэцүү хэсгүүдийг хөндөлгүй орхино. Тийм болохоор нийт дүр зураг нь бүрэн гарахгүй ч байж болно, ер нь би энэ бичээд байгаа захидалдаа бүх зүйлсийг тал бүрээс нь бүрэн дүүрэн, дэлгэрэнгүй тайлбарлахыг зориогүй шүү дээ.

	Социализм олон төрөл чиглэлтэй байсан гэж би чамд хэлсэн. Гэвч тэд цөм социализмын зорилт бол газар, уурхай, завод гэх мэт үйлдвэрлэлийн хэрэгсэл хийгээд төмөр зам мэт хуваарилалтын хэрэгсэлд, бас банк болон тиймэрхүү бусад байгууллагад төрийн зүгээс хяналт тогтоох явдал мөн гэдэг талаар санал нийлж байдаг. Энэ бол хувь хүн хувийн олз ашгийн үүднээс тэдгээр үйлдвэрлэлийн хэрэгсэл буюу байгууллага газар, бас бусад хүмүүсийн хөдөлмөрийг ашиглах явдал гаргуулахгүй гэсэн санаа юм. Өнөөгийн байдлаар тэдгээр үйлдвэрлэлийн хэрэгслийн ихэнхийг хувийн өмчтөн эзэмшиж байгаа учраас зарим хүмүүс тийм замаар олз ашгаа нэмэгдүүлэн баяжиж байхад, нийгэм бүхэлдээ асар их хохирон, ард түмэн ядуу хоосон хэвээр үлдэж байгаа юм. Түүнээс гадна одоо үед үйлдвэрлэлийн хэрэгслийг эзэмшин жолоодож байгаа тэр хүмүүс хүртэл ихээхэн эрчим хүчээ хоорондынхоо улайрсан өрсөлдөөнт тэмцэлд зарцуулж байна. Ингэж хувь хүмүүс хоорондоо өрсөлдөн дайтахын оронд үйлдвэрлэлд ухаалаг дэг журам тогтоож, хуваарилалтын нарийн бодож боловсруулсан систем бий болгосон бол үр ашиггүй өрсөлдөж, хөрөнгөө үрэн таран хийхээс зайлсхийж, янз бүрийн анги ба ард түмний хооронд байгаа одоогийн эд хөрөнгийн ихээхэн ялгаатай тэгш биш байдлыг арилгаж болох сон билээ. Тийм учраас үйлдвэрлэл, хуваарилалт болон үйл ажиллагааны бусад чухал зүйлийг өргөн хэмжээгээр нийгэмчлэх буюу улсын, ӨӨрӨӨр хэлбэл бүхэлд нь нийт ард түмний хяналтад шилжүүлэх ёстой юм. Социализмын гол үзэл санаа ийм юм.

	Социализмын үед төр буюу удирдан жолоодох хэлбэр ямар байх ёстой вэ гэдэг бол онцгой чухал асуудал боловч одоохондоо бид түүнийг авч ярихыг больё.

	Социализмын эрхэмлэх зүйл юу болох талаар нэгэнт бүгд санал нэгдсэн болохоор тэр эрхэмлэгээгээ яаж биелүүлэх вэ гэдэг асуудлыг л шийдэх хэрэгтэй байв. Энэ талаар социалистууд санал зөрөлдөн янз бүрийн зам сонгон авсан олон бүлэг болж байв. Тэднийг үндсэнд нь хоёр хэсэгт хувааж болох билээ: 1) жишээ нь английн лейборист нам ба фабианчууд шиг парламентын дотор ажиллах замаар аажим, алхам алхмаар урагш давшиж болно гэдэгт итгэн алгуур аажим хувьсал, өөрчлөлт хийхийн төлөө тэмцэгч бүлэг; 2) парламентын замаар амжилт олж болно гэдэгт үл итгэгч хувьсгалч бүлэг байсны хоёр дахь нь ихэвчлэн марксист бүлгүүд байлаа.

	Урьдын хувьсгал хийхийг эрмэлзэгч бүлэг одоо тун цөөн хүнтэй болж тэд Англид хүртэл маш суларч, либералууд хийгээд социалист бус бусад бүлгүүдээс яваандаа бараг ялгарах юмгүй болжээ. Тийм учраас одоо марксизм бол нийт социалистуудын баримтлах ерөнхий зарчим болжээ гэж үзэж болох юм. Гэвч Европын марксистууд дотроо хоёр бүлэг болон хуваагдсан байгаагийн нэг дэх нь оросын марксистууд нөгөө нь Герман, Австри ба бусад оронд байгаа хуучин социал˗демократууд юм. Энэ хоёр бүлэг бие биеэ нэг их таалан үздэггүй байна. Социал˗демократууд дэлхийн Их дайны үед болон түүнээс хойш амласан амлалтаа биелүүлээгүйн улмаас нэр хүндээ үлэмж алджээ. Тэдний талынхны арай оргилуун сэтгэлт олон хүн коммунистуудын талд орсон боловч социал˗демократууд Өрнөд Европын томхон үйлдвэрчний эвлэлүүдийн удирдах аппаратыг хяналтдаа авсан хэвээр байгаа юм. Оросын коммунистууд амжилтад хүрсний ачаар коммунизм нь ертөнцийг үзэх үзлийн хувьд улам өргөн тарж дэлгэрсээр байгаа юм. Өнөө үед Европ болон дэлхий дахины хэмжээгээр капитализмын гол сөрөг хүч нь коммунизм болж байна.

	Марксизм гэгч юу вэ? Энэ бол түүх, улс төрийн бодлого, эдийн засаг хийгээд хүн төрөлхтний аж амьдрал, хүсэл эрмэлзлийг тайлбарлах арга мөн. Марксизм бол бас онол ба үйл ажиллагааны уриа мөн. Марксизмын философид хүний үйл ажиллагааны бараг бүх талыг хамран хэлэх юм бий ажээ. Тэр нь хүн төрөлхтний түүхийг, түүний өнгөрсөн, одоо ба ирээдүйг нарийн дэс дараат системд оруулах зайлшгүй тавилантай гэсэн зарим нэг амьсгалтайгаар авч үзэх оролдлого юм. Эцсийн эцэст амьдрал тийм их логик чанартай юу, хувиршгүй хатуу дэг журам буюу системд захирагдан байж чадах уу гэдэг нь тодорхойгүй, тэр болгон хүн мэдэхгүй байсан ба олон хүн үүнд эргэлздэг байв. Гэвч Маркс түүхийг шинжлэх ухааны үүднээс судлан үзээд тодорхой дүгнэлт хийжээ. Хүн эрт дээр үеэс эхлэн амьдрах хэрэгсэл олохын төлөө тэмцэж ирсэн, тэр нь байгалийн хүчний эсрэг, бас ахан дүүс болох хүмүүсийн эсрэг хийсэн тэмцэл байв гэж үзжээ. Хүн хоол хүнс хийгээд амьдрахад чухал хэрэгтэй бусад зүйлийг олж авахын төлөө хөдөлмөрлөж, тийнхүү олж авах арга нь цаг үе улирах тутам аажим өөрчлөгдөж, улам бүр нарийн, боловсронгуй болсоор иржээ. Марксын үзсэнээр амьдралын хэрэгслийг үйлдвэрлэх тэрхүү арга нь тухайн үе бүрийн хүний ба нийгмийн амьдралын хамгийн чухал зүйл байжээ. Тэр арга түүхийн үе бүрийд ноёрхож, тэр үеийнхээ нийт үйл ажиллагаа, нийгмийн харилцаанд нөлөөлж уг арга өөрчлөгдөхийн хамт түүнийг дагалдан нийгэм түүхэн их өөрчлөлт болж байжээ. Тийм өөрчлөлт ямар нөлөөтэй байсныг бид захидалдаа аль нэгэн хэмжээгээр тусган харуулсан. Жишээ нь анх газар тариалан үүссэнээр түүнийг дагалдан асар их өөрчлөлт гарчээ. Нүүдэлчин аймгууд сууриншиж, улмаар хот, тосгод өсөн өргөжих болжээ. Газар тариалангийн аШиГ шим нэмэгдсэнээр илүүдэл зүйл бий болж, хүн ам өсөн, эд баялаг ба чөлөөт цаг нэмэгдсэн нь урлаг, гар урлалыг хөгжүүлжээ. Өөр нэг тод жишээ гэвэл аж үйлдвэрийн хувьсгал болж, үйлдвэрлэлд том машин хэрэглэх болсноор юм асар их өөрчлөгдсөн явдал мөн. Ийм жишээ олон бий.

	Түүхийн тухайн үеийн үйлдвэрлэлийн арга нь хүний хөгжлийн тодорхой төвшинтэй нийцэж байдаг байна. Бүтээх хөдөлмөрийн явцад, тэр явцаас уламжлан хүмүүсийн хооронд үйлдвэрлэлийн аргаар нөхцөлдөж, уг аргад тохирсон тодорхой харилцаа (таваарын солилцоо хийх, худалдах ба худалдан авах, мөнгөөр наймаалах зэрэг) тогтдог байна. Тэрхүү харилцаа нь бүхэлдээ нийгмийн эдийн засгийн бүтцийг бий болгодог ажгуу. Эдийн засгийн тэр суурьд үндэслэн хууль тогтоомж, улс төрийн бодлого, нийгмийн ёс заншил, үзэл санаа зэрэг бусад зүйлс гарч ирнэ. Тийм учраас Марксын үзсэнээр үйлдвэрлэх арга өөрчлөгдмөгц бас эдийн засгийн бүтэц өөрчлөгдөж, түүнийг дагалдан үзэл санаа, хууль зүй, улс төрийн бодлого зэрэг өөрчлөгддөг ажээ.

	Маркс түүхийг янз бүрийн ангиудын хоорондын тэмцлийн хуанли гэж үзэж байжээ. «Эдүгээ хүртэлх бүх нийгмийн түүх бол ангийн тэмцлийн түүх байжээ» (К.Маркс, Ф.Энгельс. «Коммунист намын тунхаг», УБ. 1983, 32 дахь тал). Үйлдвэрлэлийн хэрэгслийг мэдэлдээ авсан анги нь ноёрхогч анги болж байжээ. Тэд бусад ангиудын хөдөлмөрийг мөлжих замаар ашиг завших болжээ. Хөдөлмөрлөсөн хүн нь бүтээсэн хөдөлмөрийнхөө бүрэн өртгийг авч чаддаггүй байлаа. Тэд хийсэн хөдөлмөрийнхөө өртгийн зөвхөн амь зогооход хүрэлцэх төдий өчүүхэн хэсгийг аваад, үлдэх илүү гарсан бүх хэсгийг мөлжигч ангиуд завших болжээ. Тийнхүү мөлжигч ангиуд нэмүү өртөг завших замаар баяжиж байжээ. Үйлдвэрлэлийг эрх мэдэлдээ авсан ангийн хяналтад төр ба удирдах ёс байсан болохоор төрийн эн тэргүүний гүйцэтгэх үүрэг нь ноёрхогч ангийн эрх ашгийг хамгаалах явдал байжээ. «Одоогийн засаг төр бол гагцхүү бүх хөрөнгөтөн ангийн ерөнхий хэргийг эрхлэх газар ажээ» (К. Маркс, Ф. Энгельс. «Коммунист намын тунхаг», УБ, 1983, 37 дахь тал) гэж Маркс хэлжээ. Тэр зорилгоор хууль гаргаж, боловсрол шашин болон бусад аргаар дамжуулан энэ анги ноёрхож байх нь шударга бөгөөд зүй ёсны хэрэг гэдгийг хүмүүст ятган үнэмшүүлдэг байжээ. Тийм арга хэрэглэн удирдах ёс ба хууль зүйн ангийн мөн чанарыг нуух жинхэнэ байдлыг бусад ангиудад мэдүүлэн хорсол дургүйцлийг нь хүргэчихгүйн тулд бүх талаар чармайдаг байжээ. Хэрэв ямар нэгэн хүн дургүйцсэнээ илэрхийлж, уг системийн эсрэг тэмцвэл түүнийг нийгэм ба ёс суртахууны дайсан, хуучны ёс заншлыг эвдэгч хэмээн зарлаж, төрөөс мөрдөн хавчдаг байлаа.

	Гэвч хэдийгээр тэгж хэчнээн ч мэрийн зүтгэлээ гэсэн нэг л анги байнга ноёрхоод байж чадахгүй билээ. Тэр ангийг ноёрхох болгосон тэр хүчин зүйл нь буцаад тэр ангийнхаа эсрэг чиглэдэг ажээ. Тэр анги тухайн үед байсан үйлдвэрлэлийн хэрэгслийг эзэмших болсон учраас л ноёрхогч, мөлжигч анги болон хувирчээ. Харин үйлдвэрлэлийн шинэ хэрэгсэл бий болсноор шинэ анги дэвшин гарч ирдэг бөгөөд тэр анги мөлжигдөн байхыг үл хүснэ. Тийнхүү шинэ үзэл санаа хүмүүсийн сэтгэлийг догдлуулж, хуучин үзэл санаа, үхширмэл үзлийг булшлах учиртай үзэл суртлын хувьсгал гэж хэлж болох өөрчлөлт болдог байна. Тэгээд дараа нь тэрхүү өсөн дэгжиж байгаа анги ба засгийн эрхэнд байхын төлөө хамаг байдгаараа чармайгч хуучин ангийн хооронд тэмцэл болно. Эдийн засгийн эрх мэдлийг гартаа авсан болохоор уг тэмцэлд шинэ анги нь зайлшгүй ялж, хуучин анги нь түүхэнд зохих үүргээ гүйцэтгээд яваандаа мөхдөг байна.

	Энэхүү шинэ анги улс төрийн талаар ч, эдийн засгийн талаар ч ялж, шинэ үйлдвэрлэлийн арга ялсны бэлэг тэмдэг болдог байна. Түүнийг дагалдан нийгмийн нийт байгуулал өөрчлөгдөж, шинэ үзэл санаа, улс төрийн шинэ бүтэц, хууль, ёс заншил тогтоно. Тэгээд энэ шинэ анги өөрийг нь өөр нэг анги авч хаях хүртэл эрхшээлдээ байгаа ангиудыг дарлан мөлжигч анги болон хувирдаг байна. Тийм болохоор тэмцэл үргэлжилсээр бөгөөд бусад ангиудыг дарлан мөлждөг нэг ч анги байхгүй болох хүртэл уг тэмцэл үргэлжилсээр байх болно. Гагцхүү ангиуд устаж, зөвхөн нэг л анги үлдсэн цагт тэмцэл зогсоно, учир нь цаашид дарлаж мөлжөөд байх нөхцөл эгнэгт арилна. Үлдсэн тэр анги өөрөө өөрийгөө дарлан мөлжих гэж байх ёсгүй юм. Тэгсэн цагт л нийгэм жигд тогтвортой болж, одоо зонхилон байгаа зогсоо зайгүй тэмцэлдээн, өрсөлдөөний оронд бүх талын хамтын ажиллагаа тогтох болно. Нэгэнт албадлага хэрэглэх анги байхгүй болсон болохоор төрийн гол үүрэг шаардлагагүйд хүрч, төр аажмаар «мөхөн», анархистуудын эрхэмлэгээ тэгж биелэх ажээ. Тийнхүү түүх бол зайлшгүй ангиудын тэмцлээр шийдэгдэх агуу хувьсал мөн гэж Маркс үзжээ. Тэр үйл явц урьд яаж болж өнгөрч байсан, том машин бий болсноор феодалын үе хэрхэн капитализмын үеэр солигдсон, феодалуудын анги хөрөнгөтөн ангид байраа тавьж өгч байсныг Маркс олон баримт жишээгээр, маш дэлгэрэнгүй батлан харуулжээ. Марксын үзсэнээр ангийн сүүлчийн тулалдаан, одоо үед хөрөнгөтөн ба пролетарийн хооронд болж байгаа ажээ. Эцсийн эцэст капитализмыг устгаж, ангигүй нийгэм, социализмыг байгуулах учиртай пролетари ангийг капитализм өөрөө төрүүлж, тоо ба хүчний хувьд өсгөн тэтгэжээ.

	Марксын тайлбарласан түүхийг үзэх энэ үзлийг «түүхийг материалист ёсоор ойлгох ойлголт» гэнэ. Тэр бол Марксын үед философийн онцгой утгаар өргөн хэрэглэдэг байсан «Идеалист» гэсэн үг биш учраас «материалист» хэмээн нэрлэгдэх болжээ. Тэр үед хувьслын үзэл санаа ихэд дэлгэрсэн байлаа. Дүрсийн үүсэл, хөгжилтэй холбоотойгоор тэр үзэл санааг Дарвин өргөн олонд ихэд дэлгэрүүлсэн гэж би чамд нэгэнт өгүүлсэн билээ. Гэвч энэ нь хүний нийгмийн харилцааг огтхон эс тайлбарлажээ. Зарим гүн ухаантан хүний оюуны хөгжлийн тухай бүрхэг идеалист ойлголтын үүднээс хүний хөгжил дэвшлийг тайлбарлахыг оролдсон удаа бий. Маркс түүнийг буруу хандлага гэж хэлжээ. Түүний үзэж байснаар хүмүүст ор үндэсгүй хоосон юмны талаар элдэв бусын бодол төрүүлж болох учраас бүрхэг, хоосон үгээр төөрөгдүүлэх явдал ба идеализм нь аюул осолтой ажээ. Тийм учраас Маркс баримтыг нягтлан судалж, шинжлэх ухааны үүднээс ноттой ханджээ. Эндээс «материалист» гэсэн үг гарсан ажгуу.

	Маркс дарлал мөлжлөг ба ангийн тэмцэл гэж ямагт ярина. Бидний ихэнх хүмүүс эргэн тойрон байгаа шударга бишийг хараад хорсон зэвүүцдэг билээ. Гэвч Марксынхаар энэ бол хорсон зэвүүцэх буюу ёс суртал дурдаж Шүүмжлэн буруушаагаад байх зүйл биш ажээ. Мөлжиж байгаа нь мөлжигч хүний буруу биш юм. Нэг анги нөгөө ангиа ноёрхож байгаа явдал түүхэн хөгжлийн зүй ёсны үр дүн бөгөөд цагаа болоход тэр нь өөр байгууламжид байраа тавьж өгнө. Хэрэв тухайн нэг хүн ноёрхогч ангид хамаарч бусдыг дарлан мөлжиж байгаа бол энэ нь уг хүний хувьд нэг их нүгэл биш юм. Энэ хүн уг системийн нэг өчүүхэн хэсэг тул түүнийг хараах нь дэмий хэрэг ажээ. Бие хүн ба системийн хоорондын ялгааг мартах явдал бидэнд ихээхэн байдаг ажээ. Энэтхэг орон одоо британийн империализмын мэдэлд нухлагдаж, бид энэхүү империализмын эсрэг тэмцэлд бүх хүчээ зориулж байна. Гэвч тэр системийг Энэтхэгт дэмжигч англи хүнийг бид хараагаад юу ч болохгүй юм. Тэр бол аварга том машины өчүүхэн эрэг шураг төдийгүй, ямар нэгэн юм сэдэн өөрчилж үл чадна. Үүний нэгэн адил манайхны зарим хүн заминдарын системийг үеэ өнгөрөөсөн, одоогийн системд дарлан мөлжигчийн үүрэг гүйцэтгэн, түрээслэгчийг асар их хохироож буй систем хэмээн үзэж байж болох юм. Гэвч энэ бол мөн л ганц нэг заминдаруудыг хараан зэмлэх хэрэгтэй гэсэн үг огт биш юм. Мөлжигч гэж ямагт харааж байдаг капиталистуудын хувьд ч тийм юм. Гэм буруутан нь ганц нэг бие хүн биш, харин ямагт системд л байдаг байна.

	Маркс ангиудын мөргөлдөөнд уриалаагүй байна. Харин тийм мөргөлдөөн үнэхээр байгаа ба аль нэг хэлбэрээр ямагт байсан гэдгийг л баримтаар нотлон баталжээ. «Капиталаа» бичихдээ Марксын тавьсан зорилт нь «орчин үеийн нийгмийн хөдөлгөөний эдийн засгийн хуулийг нээх» явдал байжээ (К. Маркс, Ф. Энгельс. зох. 23˗(р боть, 10 дахь тал). Тийнхүү нээснээр нийгмийн янз бүрийн ангиудын хооронд болдог хурц зөрчлийг тодруулан харуулжээ. Ноёрхон байгаа анги өөрийн ангийн мөн чанарыг ямагт нуухыг хичээх учраас тэр бүх зөрчил нь тэр болгон ангиудын илэрхий тэмцлийн шинжтэй байдаггүй байна. Харин оршин байгаа дэглэм аюулд учрахад хүрвэл ноёрхогч анги бүх халхавчаа хуу татан хаяж, үнэн дүр төрхөө харуулан ангиуд хоорондоо дайтахад хүрдэг байна. Тийм үед ардчилсан хэлбэр хийгээд хууль ёс, шүүх ажиллагаа цөм байхгүй болно. Зарим хүмүүсийн батлан хэлдгээр тэрхүү ангиудын мөргөлдөөн нь ердийн нэг учраа ойлголцоогүйгээс буюу ухуулагчийн болхиос болсон хэрэг биш, уг нийгмийн мөн чанараас урган гарсан зүйл бөгөөд эрх ашиг зөрчилдөж байгаагаа улам улам тод ухаарахын хэрээр үнэхээр ширүүсдэг ажгуу.

	Марксын энэ онолыг Энэтхэгийн өнөөгийн нөхцөл байдалтай зүйрлэн үзье л дээ. Британийн засгийн газар бүр дээр үеэс эхлэн Энэтхэгт байгаа түүний засаглал бол шударга ёсыг үндэс болгосон зүйл бөгөөд энэтхэгийн ард түмэнд сайн сайхан байдал бий болгох гэсэн мэтээр ойлгуулахыг эрмэлзэж иржээ. Урьд манайхны зарим хүн үүнд ямар нэгэн үнэний хувь бий гэдэгт итгэж байсан нь маргаангүй. Харин ард түмний өргөн их хөдөлгөөн тэрхүү засаг захиргаанд ноцтой аюул учруулахад хүрч буй одоо үед англичуудын шинж төрх бүх талаар илэрсэн учир жад сэлмийн хүчинд тулгуурласан тэрхүү мөлжлөгийн империалист мөн чанарыг хүн бүр бэлхнээ мэдэх болсон биш үү. Онцгой хууль зарлиг гаргаж, үг хэлэх, хуралдах, хэвлэн нийтлэх эрх чөлөө зэрэг хүний хамгийн наад захын эрхийг хасах явдал тус орны хууль тогтоомж, шүүх ажиллагааны ердийн үзэгдэл болжээ. Оршин байгаа засаглалд учрах аюул хэчнээн хүчтэй болох тусам тийм явдал улам их илрэх болно. Нэг анги нөгөө ангидаа ноцтой аюул занал учруулахад хүрсэн үед ч мөн тийм явдал болдог байна. Ажилчин, тариачдыг, тэднийг өмгөөлөн хамгаалагчдыг манай оронд харгис хэрцгийгээр залхаан цээрлүүлж байгаагаас бид үүнийг харж байна.

	Тийнхүү Марксын түүхийн онол нь нийгмийг тасралтгүй хувьсан өөрчлөгдөж, хөгжин дэвшиж байдаг зүйл хэмээн үздэг байна. Хөдлөл хөгжилгүй нийгэм гэж байдаггүй. Энэ бол эрчимт хөдлөлийн (динамизм) үзэл санаа мөн. Нийгэм юу ч учирлаа гэсэн ямагт урагш давшин хөгжиж, нийгмийн нэг байгуулал нөгөөгөөр солигдож байдаг байна. Тэгэхдээ нийгмийн байгуулал бүр хөгжлийнхөө бүх замыг туулж зохих цэгтээ хүрснийхээ дараа л арилж үгүй болдог байна. Хуучин байгууллын хувцас дотроос өсөн торниж гарч ирсэн тэр нийгэм биеийг нь барьсан тэр татанхай хувцсыг тас татан хаяж илүү уужуухан шинэ хувцас өмсдөг ажгуу.      

	Марксын үзсэнээр хүний үүрэг нь түүхэн хөгжлийн тэр их үйл явцад тус дэм түлхэц болоход л орших ажээ. Нийгэм хөгжлийнхөө урьдах бүх үе шатыг туулаад өнгөрчээ. Өнөө үед капиталист хөрөнгөтний нийгэм ба ажилчин ангийн хоорондын ангийн сүүлчийн тулалдаан болж байгаа байна (Энэ нь мэдээж хэрэг капитализм бүрэн хөгжсөн, аж үйлдвэрийн тэргүүний орнуудыг хэлж байгаа хэрэг юм. Капитализм хөгжөөгүй бусад орон хоцрогдмол байсан тул тэнд уг тэмцэл арай өөр, холимог шинжтэй байв. Гэвч дэлхийн бүх улс орны хоорондын харилцаа улам бүр нягт холбоотой болж байгаа болохоор угтаа тэнд ч гэсэн тэмцэл мөн л тийм шинжтэй болж байгаа юм). Капитализм улам бүр их бэрхшээлтэй тулгаран, эцсийн эцэст өөрийн шинж чанар болсон тэнцвэргүй байдлаасаа болж нуран унах хүртлээ дараа дараалан хямралд өртсөөр байх болно гэж Маркс хэлжээ. Марксын тэгж бичиж байснаас хойш жар гаруй жил өнгөрөхөд капитализм олон удаа хямралд автжээ. Тэгэхдээ капитализм нуран унаагүйгээр барахгүй, хямралыг тэсэн давж, нэгэнт капитализмгүй болсон Оросоос бусад бүх оронд улам ч хүчтэй болжээ, Гэвч миний захидал бичиж байгаа энэ үед капитализм дэлхий дахины хэмжээгээр ноцтой өвчилсөн нь магад бөгөөд хэрэв эдгэрэх шинж байна уу гэж асуувал доктор хүн толгой сэгсрэх буй заа.

	Өрнөдийн аж үйлдвэр хөгжсөн орнууд колони орнуудыг дарлан мөлжих замаар (Маркс энэ хүчин зүйлийг бүрэн харгалзан үзээгүй ч байж болох юм) капитализм манан үеийг хүртэл амь насаа уртасгаж чадсан гэж хэлэлцэх нь бий. Энэ нь капитализмд амьдрах шинэ эх сурвалж болж, түүгээр ч барахгүй хөгжин цэцэглүүлсэн нь мэдээж хэрэг, хөөрхий ядуу мөлжигдөгч орнуудыг сорон мөлжсөнийх юм.

	Орчин үеийн капитализмд баян нь ядуугаа, капиталистууд ажилчдыг дарлан мөлжиж байгааг бид ихэд шүүмжлэн хэлэлцдэг. Энэ бол эргэлзээгүй баримт мөн, гэвч түүний хариуцлагыг капиталист биш, харин тийм мөлжлөг дээр тулгуурласан систем хүлээх ёстой юм. Түүнчлэн бас энэ бол капитализмын үед л бий болсон шинэ зүйл мэтээр үзэж үл болно. Урьд өнгөрсөн бүх системийн үед ажилчин, ядуучууд ямагт хүнд дарлалд нухлагдан байсан билээ. Капитализмд мөлжигдөж байгаа ч гэсэн тэд өнөөдөр аль нэг урьд үеийнхээсээ илүү сайн амьдарч байна ч ,

	гэж хэлж болох сон. Гэвч ингэж ярина гэдэг бол бараг юу ч яриагүй гэсэнтэй адил аа.

	Марксизмын орчин үеийн агуу их төлөөлөгч нь Ленин байлаа. Ленин марксизмыг зөвхөн тайлбарлаж, тунгаан үзэх төдийхнөөр зогсоогүй, түүнийг амьдралд нэгэнт хэрэгжүүлжээ. Тэр ч байтугай Ленин марксизмыг өөрчилшгүй жор (догма) мэтээр үзэж болохгүйг анхааруулж байжээ. Ленин марксизмын үнэн мөнд баттай итгэхийн чацуу түүнийг ухаан бодлогогүй хүлээн авах, аль нэг тухайлсан үндэслэлийг нь газар сайгүй түгээмэл хэрэглэхийг хориглож байжээ. Тэр хэлэхдээ:

	«Бид Марксын онолыг ямар нэгэн бүрэн гүйцчихсэн, халдашгүй зүйл гэж огт үздэггүй юм. Харин ч социалистууд амьдралаас хоцрохгүй байя гэвэл цааш нь бүх чиглэлээр хөгжүүлбэл зохих тэрхүү ШИНЖЛЭХ ухааны зөвхөн тулганы чулууг уг онол тавьж өгсөн гэж бид бат итгэдэг юм. Энэ онол нь тухайлбал, Англид Францынхаас, Францад Германыхаас, Германд Оросынхоос өөрөөр хэрэглэгдэж удирдлага болох зөвхөн ерөнхий үндэслэлийг өгдөг учраас Марксын онолыг биеэ дааж боловсруулах нь оросын социалистуудад бүр ч чухал гэж бид бодож байна» (В.И.Лениний түүвэр 12 боть зохиолын 2˗р боть, 87—88 дахь тал) гэжээ.

	Би энэ захидалдаа Марксын онолын тухай зарим зүйлийг хэлэх гэж оролдлоо, гэвч миний энэ зүйвэрлэсэн бичиглэл хэр зэрэг ашигтай болж, чиний төсөөллийг аль нэгээр тодосгож чадсан эсэхийг үл мэднэ. Өнөө үед энэ онол эрэгтэй, эмэгтэй асар олон хүнийг хөдөлгөж байгаа ба манай оронд ч ашиг тустай байж болох тул түүнийг мэдэх нь юуны муу билээ. Том үндэстний нэг болох Орос хийгээд Зөвлөлт Холбоот Улсын бусад ард түмэн Марксыг гол бошгот мэргэн шүтээнээ болгож ядуу зүдүүгээр дүүрэн одоогийн дэлхий дахинд олон олон хүн аливаа арга замыг сүвэгчлэхдээ урам зоригоо тэжээх найдлага тавьж, марксизмд олонтоо хандах болжээ.

	Захидлаа Теннисоны шүлгээс хэдэн мөрийг иш татан төгсгөсүгэй:

	Хуучин ертөнц шинээр солигдлоо:

	Хувиран дүрлэдэг нь бурхны ёсоо       

	Хөвч дэлхий хэнэггүй еэ

	Хэв хэвээр байх нь зохисгүйеэ

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

